9 oktober 2005

twintigste sondag in koninkrykstyd

liturgiese voorstel

Fokusteks:
1 Timoteus 6:11-21
Ander tekste: 

Psalm 106; Filippense 4:1-9; Matteus 22:1-14; Eksodus 32:1-14

Inleiding

Die groot uitdaging van godsdiens is om getrou te bly volhard tot die einde toe. Die geskiedenis bewys dat mense dit moeilike vind (Ps 106). Soos die gelykenis wil vertel, daar is dikwels genooides wat so vasgevang raak op die aarde dat hulle op die ou end nie die uitnodiging aanneem nie. As dit gebeur,  is dit baie hartseer.  Daarom die oproep om te volhard en die raad wat gegee word hoe ’n mens moet lewe. As kinders van die Here moet ons waak en vasstaan in ons geloof en leef met die oog gevestig op ons Here. Hy is die een wat ons sal laat oorwin.

GOD VERSAMEL ONS VOOR HOM

Aanvangswoord

Begin die diens met die woorde: “God het ons hier voor Hom saamgebring.” Indien ander woorde gekies word, bly dit belangrik dat die gemeente daaraan herinner word dat God die leiding neem met die saamroep van die erediens. ’n Erediens is nie ons skepping nie, maar God wat deur sy Woord werk.  

Die formule kan verder soos volg uitgebrei word om die gemeente se aandag na die koninkryk te lei:

Voorganger:
God het ons (hier) voor Hom saamgebring in die Naam van Jesus, die Christus.

Gemeente: 
Aan Hom wat op die troon sit behoort die lof en die eer.

Voorganger:
Mag sy Naam geheilig word.
Gemeente: 
Mag sy koninkryk kom.
Voorganger: 
Mag sy wil op aarde geskied soos in die hemel.
Gemeente:
Aan Hom behoort die heerlikheid en die krag tot in alle ewigheid.
Uit  Matteus 6; Openbaring 5:13.

Seëngroet en die gemeente groet mekaar met sy seën.

Aan die gemeente van (Gemeente se Naam), wat aan God die Vader en die Here Jesus Christus behoort. Genade en vrede vir julle!

Die gemeente antwoord staande met een van die volgende liedere: Lied 587 "Kyk, Hy kom!" Wag laat ons luister”/NSG 137,  Lied 584:4 “Ons sien die tekens van die tyd”; Lied 594:1 “Na ons bestaan in tyd en ruimte”; Lied 595:1 “Ons wag op U, o Seun van God”. 

Of

Voorganger: 
Genade vir julle en vrede van God ons Vader en Jesus Christus, ons Here.

Gemeente: 
Amen,  en vrede vir jou.

Voorganger:
Amen.

Groet mekaar

Sê vir die gemeente om mekaar met die seën van die Here te groet. Hierdie ritueel stig die gemeenskap. Noem by geleentheid dat hierdie onderlinge groet in God Drie-enig se naam die klem steeds plaas op God se groet. Ons groet mekaar met God se seën omdat ons glo dat God deur sy Gees in elkeen woon en werk.

DIENS VAN DIE WATER

Geliefdes, ons doop bevestig aan ons dat ons deel van hierdie wagtende skare is, mense wat uitsien na die dag dat die koninkryk van God in volle heerlikheid sal aanbreek. Dit is God wat ons hier saamgebring het; onthou, dit is Hy wat ons in sy Liggaam ingelyf het waardeur Hy bevestig dat Hy ons eerste opgesoek het en na Hom getrek het; ons aan Hom verbind het om nuut saam met Hom op koers te wees na die hemelstad. Doen hierdie herinnering by die doopvont waarin daar water is. Laat die kinders en wie dit ook al wil saamdoen, rondom die doopvont saamkom.

Maar geliefdes, as deelgenote wat wag op die koninkryk moet ons leef soos koninkryksmense. 

Eksodus 32:1-14 gee vir ons ’n paar riglyne wat ons kan help.  Kom ons luister.

Lees Eksodus 32:1-14

Lied 250/NSG272

DIENS VAN DIE WOORD

Gebed vir die opening van die Woord 

Skriflesing

Matteus 22:1-14

Gemeente antwoord met Lied 189; 218 “Halleluja”

Kindertyd

Voer ’n dramatjie op om die boodskap van die genooides wat die uitnodiging nie aanvaar nie aan die kinders duidelik te maak. Verduidelik dan dat dit ook met die koninkryk van God so kan wees. Dat daar mense is wat hemel toe kan gaan omdat hulle die boodskap gehoor het en vir Jesus ken, maar wat so vasgevang op aarde is dat hulle die uitnodiging nie aanneem nie.

Skriflesing

1 Timoteus 6:11-21

Die Here se Woord vir vandag (prediking)

Respons van die gemeente

Lied 265/NSG 348

DIENS VAN DIE TAFEL

Gereedmaak van die tafel

Lied 302/NSG 372

Die Formulier in die Handboek vir die Erediens

Sang

Lied 562:3/NSG403:3

UITSENDING

Dankoffer

Sang

Lied 577/NSG50

Seën

Die Drie-enige God, Vader, Seun en Heilige Gees is vir julle die Algenoegsame in alles, te alle tye en in alle omstandighede, van nou af tot in ewigheid. Hy sal julle seën en en julle vas laat staan tot op die dag dat Hy weer kom. 

Gebruik die Amen-liedere, Lied 312-315/NSG 355/356, as die gemeente se laaste respons op die Woord 

PREEKSTUDIE – 1 TIMOTEUS 6:11-21

Teks en konteks

Vir die makrostruktuur en die konteks waarbinne die teks val, sien die preekstudie van 2 Oktober.

Mikrostruktuur 

 Die Bybel in Praktyk stel die volgende struktuur voor:

6:11-16

Opdragte vir Timoteus se persoonlike lewe

6:17-19

Opdragte in verband met ryk mense

6:20-21a

Samevattende opdragte aan Timoteus

6:21b.

Briefslot

Vanuit my eie struktuuranalise het daar drie merkers uit die teks gekom wat ek in die preekvoorstel hanteer het.

Vers 11

Vlug

Vers 12

Veg

Vers13-16

Volg

6:11 – Vlug:  Dit is die tweede keer in die brief (eerste was 4:7-16) dat Paulus riglyne gee vir Timoteus se persoonlike lewe. Dit wys hoe belangrik dit is dat `n geestelike leier nie net aan ander leiding moet gee nie, maar ook moeite moet doen om sy/haar eie geloofslewe in woord en gedrag te laat ooreenstem met wat God wil hê.

Die heel eerste opdrag is: Vlug weg van hierdie dinge.  Watter dinge praat hy van?  Verse 3-10 noem van die sake, naamlik valse leer, twisvrae, ensovoorts. Kortom sê Paulus vir Timoteus, vlug weg van enige versoeking of sonde wat jou van God af kan weglok. Dit gaan hier oor die behoud van sy siel wat nie in die hande van die sielemoordenaar (v 9) mag val nie. In vers 20b kom die beginsel van vlug weer na vore wanneer Paulus sê: “Vermy onheilige en sinlose praatjies”.

6:12 – Veg:  Hierdie teks kan ook anders vertaal word met die woorde: Veg die goeie geveg van die geloof.  Hierdie geveg word goed genoem omdat dit niks te doen het met sondige doelstellings nie. Die tydvorm van die werkwoord dui daarop dat dit `n voortgaande stryd is waarmee Timoteus en saam met hom ook elke gelowige, voortdurend besig moet bly.  

Die ewige lewe word voorgehou as die prys waarom meegeding word.  

Destyds, by die doop van `n volwassene, moes die dopeling `n samevatting van die hoofsaak van die evangelie dus `n kort belydenisformule nasê en daarmee sy/haar instemming betuig. Dit lyk of Timoteus ook die belydenis voor baie getuienis afgelê het.

6:13-16 – Volg:  In die verse pleit Paulus ernstig by Timoteus om aan God vas te hou. Hy moet twee dinge doen: (1) self vashou en reg lewe en (2) ander aanspoor om dieselfde te doen. In vers 15 vind ons dan `n doksologie wat herinner aan die lofuitsprake in die Ou Testament (vgl Deut 10:17;  Ps 136:3). Dit het in die latere Jodedom en in die Hellenistiese sinagoges deel geword van die gebedsformule. Hierdie teks is derhalwe `n ideale teks met die oog op koninkrykstyd. Vers 13-16 vra juis die vraag: Wie is jou Koning?  Hier kan ook gekyk word na die ander tekste van die leesrooster (Ps 106;  Eks 32).

In vers 17 verwag mens die woorde eer en heerlikheid”. Maar dan sê Paulus: Eer en ewige “mag”. Paulus wil deur die woord vir Timoteus bemoedig deur hom te laat verstaan dat God in sy ewige krag altyd by hom sal wees. Die lofuitspraak word dan afgesluit met `n inhoudryke “Amen”.

Preekvoorstel

Inleiding:  Paulus is `n ou man in die tronk en nou skryf hy vir die jong Timoteus. Dit is nou Paulus se laaste woorde aan die jonge Timoteus.

Skriflesing:  1 Timoteus 6:11-21   Teksvers:  1 Timoteus 6:12

Paulus sê in vers 1: “Maar jy, man van God ...” Paulus praat dus met `n gelowige. `n Mens kan dink dat Paulus hier vir hom sou sê: “Storm, ou maat, veg, baklei en onthou alle krag is tot jou beskikking.” Maar dit is nie die eerste ding wat Paulus sê nie. Nee, hy sê vir Timoteus in vers 11: “Jy moet van die dinge af wegvlug.”

Vlug:  As hy sê jy moet van hierdie dinge af wegvlug, van watter dinge praat hy dan? Vers 3 – valse leer;  vers 4 – twisvrae en stry oor woorde, afguns, beledigings en verdagmakery; vers 5 – moenie van godsdiens geld maak nie. Kortom: “Vlug weg van enige versoeking af.”  

Andrew Fuller skryf dat die beste manier waarop die Christen vir die sonde kan wegvlug, is deur die “Opposite principle”. Hy verduidelik dit so: As jy vuur wil doodmaak, kan jy dit met jou hande probeer doen, maar jy gaan jou armpies stompies brand. Nee, gebruik liewers die “Opposite principle” en gebruik water. As jy vuilgoed in jou tuin wil wen, kan jy jou handjies eelte en knoppe werk en dit gaan dalk vir ’n ruk werk of jy kan die bedding toeplant met goeie plante en dan word die onkruid minder. Net so met sonde – jy kan dit op jou eie krag probeer oorwin deur jou aanmekaar daaraan bloot te stel of jy kan ander goeie goed beoefen in die plek daarvan.

Jesus voel so sterk hieroor dat Hy by geleentheid sê: “As jou oog jou laat struikel, ruk hom uit. Beter om met een oog in die hemel te kom as met twee oë in die hel. Kap hand af as struikel, beter met een hand in hemel as twee in hel.”

In die weermag het iemand eendag vir my gesê: “Dapperheid is nie om te veg tot die dood toe nie. Dit is eenvoudig stupidgeit. Dapperheid is om die balans te ken tussen veg en vlug. Vlug nou want dan kan jy kans kry om later weer te veg en om dan selfs beter planne te beraam om die vyand uit te oorlê.”  

Dit werk in die geloof ook so. Paulus sê dat dit dwaas is om betrokke te raak by die versoekings en dit dan te probeer oorwin. Nee, vlug en word eers weer sterk om teenstand te kan bied. In vers 20 sê hy dit weer anders: “Vermy die dinge, anders kan jy sterf.”

Die tweede ding wat Paulus vir Timoteus sê, is om te veg. Die nuwe Afrikaanse Vertaling het die Grieks vertaal met: “In die goeie wedloop van die geloof moet jy al jou kragte inspan en die ewige lewe as prys behaal.” Mens kan die vers ook vertaal met: “Jy moet met al jou krag veg in die goeie stryd van die geloof.”

Paulus sê dus vir Timoteus om te veg. In vers 12b sê Paulus vir Timoteus: “Daartoe het God jou geroep.”  Dit is dus nie sommer `n mak ding dié nie. Dit is nie een of ander menslike skema nie. Nee, dit is God wat jou daartoe geroep het. Die Duitse teoloog Dietrich Bonhoeffer het gesê wat Paulus jare gelede al gesê het: “Wanneer God jou roep, dan roep Hy jou om te kom sterf.”  

Oorlogvoering het `n wetenskap geword. Daar is `n magdom dinge wat jy moet onthou en aan dink tydens `n oorlog. Daar is minstens drie aspekte van oorlogvoering wat belangrik is: (a)  leer jou vyand ken; (b)  beraam jou planne en oefen dit en  (c) ken jou eie wapens goed.

Wie is ons vyand?: Dit is seker darem logies dat dit nie die AGS is of enige ander Christelike denominasie nie, maar die duiwel. 1 Petrus 5:8 sê: “Julle vyand, die duiwel, loop rond soos `n brullende leeu op soek na iemand om te verslind.” Dit is skrikwekkend hoe baie soldate gedurende oorlogvoering sneuwel as gevolg van die sogenaamde “friendly fire”. Dit beteken dat die mense hulle eie mense per ongeluk doodskiet.  

Die tragedie is dat dieselfde verskynsel ook in die kerk voorkom. Paulus sê in Galasiërs 5:15: “Julle byt en verskeur mekaar; pas op dat julle mekaar nie later heeltemal verslind nie.” Ons is net baie gesofistikeerd – ons gebruik “Bible bullets” en dan skiet ons mekaar morsdood. Ek het `n beter versie as jy en so “skiet” ons mekaar.  

`n Predikant stort sy hart uit: “Ek het met soveel hoop en geloofsmoed in die gemeente begin. Dit was so lekker, maar gou het alles verander. Ek het gedink dat as ek iets sou doen waarmee mense nie saamstem nie, hulle na my toe sou kom om saam tot God te bid, die saak met Hom te bespreek en met mekaar uit te maak. Doen ons wel wat God van ons vra in die tyd waarin ons leef? Nog nooit nie.  Nee, inteendeel. Daar word agteraf groepe gevorm en anonieme briewe geskryf. Selfs my vrou word al aangeval en beskinder. Ek het gedink die kerk is die plek waar mens God se liefde prakties sou ervaar.”

Timoteus veg.  Daar is ongelukkig iets soos “friendly fire”. Byt die dolk tussen die tande vas en baklei ten bloede toe want dit is `n lewensfeit: Elke paradys het ’n slang.

Jy moet oefen en planne beraam. Wat ook al die strategie jy moet oefen. Hier het die Here vir ons wonderlike beloftes gegee. In 2 Samuel 22:35 sê God vir Israel dat Hy hulle persoonlik sal afrig en help: “Hy leer my hande om oorlog te maak, my arms om selfs die stramste boog te span.” Openbaring 12:11 sê: “Die kinders van die Here het nie hulle lewens so liefgehad dat hulle onwillig was om vir Hom te sterwe nie.”

Jy moet jou wapens baie goed ken. Die derde ding van `n soldaat is dat hy sy eie wapens ken. Die kerk, kinders van God: het twee wapens. Die Woord van die Here en gebed. Dit klink darem lekker “boring”; Bybel lees en bid.  

In die fliek “Karate Kid” vra Daniel dat Mister Miagi vir hom karate moet leer. Dan sê Miagi hy moet die heining verf, op en af. Nadat hy daarmee klaar was, moes hy drie ou kar wrakke politoer – heen en weer.  Dit het hom letterlike dae geneem en hy het moedeloos geraak. Wat help dit? Dit leer hom niks van karate nie. Waarop Mister Miagi so `n hou na hom mik en hy dit met die vryfbeweging afkeer. Toe Miagi na hom skop, keer hy dit met die vryfbeweging af. Daniel het toe geleer dat as jy `n goeie vegter wil wees jy somtyds die “boring” goed oor en oor moet doen, want juis daarin lê jou krag en oorwinning.

Is dit nie dalk die rede hoekom die kerk dag na dag aangekla word dat ons nie `n verskil kan maak in die wêreld nie? Bybel lees en bid het vir ons net eenvoudig te “boring” geraak. Maar juis daarin lê ons krag. So baiekeer hoor ek mense sê: “Ons moet leef soos die Bybel vra.” Natuurlik, maar daar is mense wat bomme plant en sê hulle leef volgens Bybelse riglyne. Wat beteken dit as jy sê jy leef volgens die Bybelse riglyne? Ek het `n skitterende opmerking gelees.  Die persoon skryf: “It is safe to say that a Biblical view is one that makes you love Jesus, and one that makes you soft on people, but hard on sin in your own life.”

Is dit waar van ons as gemeente? Kan ek dit van myself en my mense sê? Hulle is lief vir Jesus. Hulle is sag met mense en hulle is hard met die sonde in hulle eie lewens?

Paulus sê vlug en veg. Die laaste ding wat hy sê, is om te volg. Dit is eintlik ook heel logies. Geen soldaat veg sonder `n doel nie. Daar is iets of iemand waarvoor hy of sy veg. As `n soldaat nie weet vir wie, of vir wat hy of sy veg nie, is hulle bloot misdadigers. Vers 15-16 sê: “Daarvoor sorg God, die goeie en enigste Heerser, die Koning van die konings en die Here van die heersers. 16 Hy alleen besit onsterflikheid; Hy woon in ontoeganklike lig. Geen mens het Hom gesien of kan Hom sien nie. Aan Hom kom toe eer en ewige mag!”

Dit is skrikwekkend wat Tony Compolo vertel. Hy was by geleentheid in die Weste om te preek. Hy het daar prentjies van Jesus gesien en gevra: “Hoe lyk die Westerse Jesus?” Lang blonde hare en blou oë, `n tipiese Westerse mens. Hy is toe China toe om daar te gaan preek en was uiters verras. Hy het gevra: “En hoe lyk die Chinese se voorstelling van Jesus? Kan jy jouself `n “Chinese Jew” voorstel? Hy maak dan die opmerking: “Dit gebeur so maklik dat ons Jesus definieer en ons definisie van Hom begin aanbied vir die waarheid.”

Ons aanbid nie die definisie wat ons van Jesus gemaak het nie, maar die Jesus van wie die Bybel getuig.  Wie is dit? Die een wat vra: “Kom neem jou kruis op en volg my.” Die een wat sê: “As jy jou lewe vir jouself wil hou, sal jy dit verloor.”  

Donald Wildmon skryf: “I want no part of the Christian message which does not call me to involvement, requires of me no sacrifice, takes from me no comfort, requires of me less than the best I have to give. The duty of a Christian is to be faithful, not popular or successful.”  

Eina!

In 1987 val `n vliegtuig en al die mense is dood behalwe `n dogtertjie van drie jaar oud. Die ma het haar veiligheidsgordel losgemaak en oor haar kind gaan kniel. Dit het haar kind se lewe gered. So ongeveer 
2 000 jaar gelede het God, met respek gesê, sy eie seun se veiligheidsgordel losgemaak en het Jesus oor ons gekniel toe die sonde ons wou vernietig en ons het bly leef.  

Paulus sê vir Timoteus dat jy dié God moet volg. Ek is bereid om hierdie God te volg wat my so liefgehad het. Ja, ek is bereid om my lewe aan Hom toe te wy. Wil u nie vandag ook weer opnuut die keuse doen om Hom te volg nie?

Slot.  Ek kry in `n e-pos die nuwe weergawe van “Voetspore”. Gaan mos oor die ou wat droom en dan twee rye spore sien. Dan sien hy net een ry spore en sê God dit is die tye dat ek jou gedra het. Die nuwe weergawe werk so: Hy sien twee rye spore en dan sien hy hoe die klein spoor ál nader na die groot spoor toe beweeg en naderhand in die groot spoor loop. Dan is daar `n deurmekaar spul van voetspore op die sand. Hy word wakker en sê: “Ek verstaan, ek het ál meer in U spore begin loop en al meer soos U geword.  Maar wat gaan hier aan toe die spore so deurmekaar geraak het? Het ek afgedwaal?” Toe sê God: “Nee, my kind. Dit is vir my so lekker om jou God te wees en dit is vir my so lekker om te sien jy volg My. Dit was toe ons so bietjie gedans het.”

As ek hierdie stryd waartoe God ons roep reg verstaan, dan is dit so dat dit nie altyd net lekker gaan wees nie, en dat dit ook nie sonder lewensverlies gaan wees nie. Maar daar kom `n tyd dat ons gaan dans van vreugde. Hoekom? Vers 14 sê dat ons God weer kom. Ons gaan die oorwinnaarskroon ontvang om ewig by God te wees. In Jesaja 54:17 kry ons die belofte: “Geen wapen wat gesmee word om jou aan te val, sal iets uitrig nie; elkeen wat vals teen jou getuig, sal gestraf word. Dit is hoe Ek, die Here, vir my dienaars sorg.”  

Paulus sê vir die jong Timoteus: “Dit is die moeite werd – vlug, veg en volg die Koning van die Konings. Hy kom as oorwinnaar op die wit perd. Weet die oorwinning is reeds bekend – ons gaan dans”. Ek kom nooi u uit: Kom ons vlug weg van die sonde, kom ons veg/stry die goeie stryd van die geloof en kom ons volg die Koning van die Konings. Dans is ons voorland.  

